
ABSTRAK

Oleh

NUR MAISARAH BINTI ROSLAN

Disember 2023

Pengerusi
Fakulti

: Vijayaletchumy Subramaniam, PhD
: Bahasa Moden dan Komunikasi 

Retorik dalam penulisan merupakan elemen penting yang digunakan oleh pengarang 
untuk menghidupkan karya dan mempengaruhi pemikiran pembaca. Nilai murni dapat 
dihuraikan sebagai perlakuan yang baik, peradaban dan tatasusila individu dalam 
hubungannya sesama manusia, alam dan Tuhan. Kajian ini merupakan kajian deskriptif 
yang menggunakan retorik moden dan nilai murni sebagai asas kajian. Oleh itu, objektif 
kajian ini adalah untuk mengenal pasti retorik penulisan novel sayembara dalam 
penerapan nilai murni masyarakat Melayu, menganalisis retorik penulisan novel 
sayembara dalam penerapan nilai murni masyarakat Melayu, dan merumuskan retorik 
penulisan novel sayembara dalam penerapan nilai murni masyarakat Melayu. Kajian ini 
merupakan kajian reka bentuk kualitatif, iaitu menggunakan kaedah analisis teks dalam 
penulisan novel sayembara dan mengaitkannya dengan Teori Retorik Moden (Enos & 
Brown, 1993) dan aspek nilai murni oleh Falsafah Pendidikan Negara (1987). Kajian ini 
dihuraikan kepada beberapa bahagian, iaitu instrumen atau bahan dan disertai dengan 
sinopsis tiga buah novel hasil penulisan pemenang sayembara novel sejarah remaja pada 
tahun 2019, iaitu Demi Tanah Qalha, Aku Lelaki Bernama Rosli dan Cinta Bangsawan.
Setiap novel akan melalui sistem pengekodan dan dianalisis menggunakan perisian 
ATLAS.ti untuk mengenal pasti retorik penulisan novel sayembara dalam penerapan 
nilai murni masyarakat Melayu. Hasil kajian ini telah merumuskan bahawa penggunaan 
retorik dan nilai murni seharusnya saling berkait rapat dalam penulisan novel sayembara.
Keputusan kajian juga mendapati bahawa retorik yang dominan dalam kesemuas novel 
mempunyai perbezaan secara keseluruhannya, iaitu, R2 (retorik pendedahan) sebanyak 
113 di N1, R2 (retorik pendedahan) sekali lagi sebanyak 94 di N2 dan R4 (retorik 
penerangan) sebanyak 60 di N1. Manakala, nilai murni yang dominan dalam kesemua
novel juga mempunyai perbezaan secara keseluruhannya, iaitu, NM16 (nilai murni 
semangat bermasyarakat) sebanyak 252 di N1, NM13 (nilai murni kesedaran) sebanyak 
194 di N2, NM6 (nilai murni keadilan) sebanyak 135 di N2, NM13 (nilai murni 
kesedaran) sekali lagi sebanyak 132 di N1 dan NM8 (nilai murni keberanian) sebanyak 
100 di N2. Hasil kajian juga mendapati persamaan di antara retorik dan nilai murni yang 
sedia ada. Kajian merumuskan gabungan persamaan tersebut adalah berdasarkan hasil 
kajian yang diperoleh. Berdasarkan analisis kajian, dapat dijelaskan bahawa model

retorik penulisan novel sayembara dalam penerapan nilai murni terdiri daripada lima (5) 
retorik dan sepuluh (10) nilai murni sahaja. Kajian akan datang boleh memfokuskan 
kepada retorik penulisan dalam penerapan nilai murni bagi novel kanak-kanak, novel 
sejarah, novel patriotisme dan pelbagai lagi. 
 
 
Kata Kunci: Nilai murni, novel sayembara, penerapan, penulisan novel, retorik. 
 
SDG: GOAL 4: Quality Education  

ABSTRACT

RHETORIC IN WRITING A SAYEMBARA NOVEL IN THE INTEGRATION 
OF PURE VALUES OF THE MALAY SOCIETY 

By

NUR MAISARAH BINTI ROSLAN

December 2023

Chairman
Faculty

: Vijayaletchumy Subramaniam, PhD 
: Modern Languages and Communication

Rhetoric in writing is an important element used by the author in bringing the work to 
life and influencing the readers’ thinking. Pure values can be described as good behavior, 
civilization and morals of individual human beings in their relationships with fellow 
humans, nature and God. This study is a descriptive study that uses modern rhetorical 
theory and pure values as the basis of the study. Therefore, the objective of this study is 
to identify the rhetoric in writing a sayembara novel in the integration of pure values of 
the Malay society, analysing the rhetoric in writing a sayembara novel in the integration 
of pure values of the Malay society and formulating the rhetoric in writing a sayembara
novel in the integration of pure values of the Malay society. This study focuses on 
qualitative design through text and content analysis in sayembara novels. For that reason, 
this study is more focused on careful and detailed content analysis by using the modern 
rhetorical theory by Enos & Brown (1993) and the aspects of pure values by the National 
Philosophy of Education (1987). This study is described in several parts which are 
instruments or materials and is accompanied by a synopsis of three novels from the 
winners of Novel Sayembara Sejarah Remaja in the year 2019 that is Demi Tanah Qalha, 
Aku Lelaki Bernama Rosli dan Cinta Bangsawan. Each novel goes through a coding 
system and analysed using ATLAS.ti software to identify the rhetoric in writing a 
sayembara novel in the integration of pure values of the Malay society. The results of 
this study have concluded that rhetoric and pure values should be closely related in the 
writing of sayembara novels. The results of the study also found that the dominant
rhetoric in all the novels as a whole are different, namely, the R2 (rhetoric of disclosure) 
with a total of 113 in N1, R2 (rhetoric of disclosure) once again with a total of 94 in N2 
and R4 (rhetoric of explanation) with a total of 60 in N1. Whereas, the dominant of pure 
values in all the novels were also different, namely, NM16 (pure values of justice) with 
a total of 252 in N2, followed by NM13 (pure values of consciousness) with a total of 
194 in N2, NM6 (pure values of justice) with a total of 135 in N2, NM13 (pure values of 
consciousness) once again with a total of 132 in N1 and NM8 (pure values of courage) 
with a total of 100 in N2. Other than that, there are similarities in the existing rhetoric
and pure values and the combination of these similarities has been formulated based on 
the results of the study. The model of rhetoric in writing a sayembara novel in the 

integration of pure values of the Malay society consists of five (5) rhetorics and ten (10) 
pure values based on the research analysis. It is hoped that future studies will focus on 
the study of rhetoric and pure values in children’s novels, historical novels and partriotic
novels.

Keywords: Integration, novel writing, pure values, rhetoric, sayembara novel.

SDG: GOAL 4: Quality Education

BAB 1

1
PENDAHULUAN

1.1 Pengenalan

Nilai murni dapat dihuraikan sebagai sesuatu perlakuan yang positif, beradab dan 
bertatasusila dalam perhubungan antara manusia, alam dan juga tuhan. Wan Mohd. 
Zahid (1988) menyatakan bahawa nilai murni ialah sesuatu perasaan yang diingini. Nilai 
murni yang ada dalam diri Masyarakat, berdasarkan ajaran agama masing-masing. Hal 
ini merupakan perkara yang normal kerana kepelbagaian agama yang wujud di dunia ini 
hanya menginginkan pembentukan kehidupan yang baik dan berakhlak mulia. Secara 
keseluruhannya, nilai murni ialah unsur nilai yang positif yang sememangnya boleh 
diterima pakai oleh semua lapisan masyarakat kerana dapat memberikan impak yang 
baik kepada semua. Pendidikan di Malaysia telah menerapkan penggunaan nilai murni 
yang pertama kalinya dinyatakan secara rasmi daripada Laporan Kabinet (Laporan 
Mahathir 1979) pada 1989. Semasa zaman kepemimpinan Datuk Seri Anwar Ibrahim di 
Kementerian Pendidikan, beliau banyak membuat penryataan dengan mengaitkan isu 
bekaitan nilai murni yang harus diterapkan kepada pelajar dan guru supaya dapat 
melahirkan insan yang seimbang dalam pelbagai aspek, seperti dari segi intelek, emosi, 
Rohani dan juga jasmani. 

Retorik moden pula ialah kajian tentang cara penyampaian sesebuah karya dalam 
penulisan, dan juga ujaran yang telah menggunakan wacana dan konsep mengikut
disiplin ilmunya. Pelbagai jenis dan elemen retorik telah dijadikan pilihan bagi para 
pengarang dalam menghasilkan sebuah penulisan novel (Nurulain Abdul Razak & Che 
Ibrahim Salleh, 2016). Retorik dalam sebuah penceritaan atau naratif sebuah penceritaan
ialah salah satu cara dalam menyampaikan sesuatu berdasarkan penceritaan, baik yang 
berbentuk penulisan mahupun lisan. Bagi penulisan, pelbagai jenis retorik, seperti 
cerpen, novel, drama, biografi dan lain-lain. Retorik juga berkait rapat dengan seni 
penggunaan bahasa yang ingin menyampaikan idea yang lebih menarik dan berkesan 
kepada pembaca atau pendengarnya dengan tujuan memujuk, mempengaruhi dan 
meyakinkan mereka tentang perkara yang ingin dimaklumkan. Teori Retorik Moden oleh 
Enos dan Brown (1993) menjadi tunjang terhadap proses penganalisisan teks dalam 
penghasilan sesebuah novel.

1.2 Latar Belakang Kajian

Kaedah pendidikan di Malaysia menerapkan pelbagai cara dan usaha yang berterusan 
untuk menuju ke arah perkembangan potensi setiap individu secara menyeluruh dan juga 
bersepadu untuk melahirkan insan yang seimbang dan harmonis dari pelbagai aspek,
seperti dari segi intelek, Rohani, emosi dan jasmani yang merujuk rapat dengan 
kepercayaan dan kepatuhan kepada Tuhan. Usaha yang ditekankan ini, untuk membantu
dalam melahirkan rakyat Malaysia yang mempunyai ilmu pengetahuan, 
berketerampilan, bertanggungjawab dan berkeupayaan dalam mencapai kesejahteraan 

diri dan juga dapat memberikan bantuan kepada keharmonian dan kesejahteraan 
masyarakat lain dan negara sendiri.  

Menurut Muhammad Zaid Daud (2020), masyarakat Melayu sentiasa menggunakan 
peribahasa dalam berkomunikasi sesama sendiri, kerana penggunaan peribahasa ialah 
cara berkomunikasi secara kiasan dan merupakan teknik yang sangat baik dalam 
menyampaikan nasihat, teguran bagi perkara yang negatif, memberitahu hasrat dan 
motivasi kepada orang lain secara baik. Terdapat banyak peribahasa berkaitan dengan 
alam sekitar yang telah dilahirkan melalui bahasa Melayu yang berkait rapat dengan 
budaya dan cara hidup masyarakat Melayu pada zaman dahulu, yang dapat menonjolkan 
keunikan bahasa Melayu dengan lebih tinggi lagi (Mohd Ridzuan Md. Nasir, 2020). 
Berdasarkan konteks pendidikan di Malaysia, semua peringkat sekolah dan prauniversiti 
mengajar pelajar tentang penggunaan simpulan bahasa sebagai salah satu topik dalam 
mata pelajaran Bahasa Melayu. Mohd Ridzuan Md. Nasir (2020) pula mengatakan 
bahawa adalah amat penting untuk menekankan aspek peribahasa kerana 
kepentingannya yang sama dari aspek bahasa yang lain, yang boleh didapati dalam 
pembelajaran bahasa Melayu. Ini adalah kerana pembelajaran simpulan bahasa ialah satu 
aspek yang sangat penting dalam mempertingkatkan kemahiran berbahasa yang harus 
dikuasai oleh pelajar (Harlina Mohd Ali & Zamri Mahamod, 2019). Oleh itu, kemahiran 
berbahasa bagi pelajar sekolah dan prauniversiti dapat dipertingkatkan dengan 
kefahaman dan kebolehan dalam menguasai simpulan bahasa. Oleh itu, segala aktiviti 
lisan dan juga penulisan akan menjadi lebih indah dan berkesan untuk pembaca dan 
pendengarnya.  

Retorik ialah seni penggunaan bahasa yang sangat menarik, indah dan estetik. Selain itu, 
retorik juga berkait rapat dengan penggunaan bahasa yang lebih berketerampilan, sopan 
dan sangat berkesan semasa berkomunikasi. Penggunaan retorik dalam sesuatu penulisan 
atau komunikasi lebih berfokuskan cara untuk memujuk atau mempengaruhi pembaca 
atau pendengarnya (Rohaidah Kamaruddin et al., 2020). Dalam perbandingan lain, 
retorik juga digunakan dalam pelbagai bentuk. Retorik digunakan dalam pengiklanan 
dan media cetak, seperti surat khabar dan banyak lagi. Sesuatu kajian berkaitan dengan 
retorik juga dapat dihuraikan dengan lebih banyak cabang, walaupun menggunakan satu 
penulisan sahaja.  

Menurut Mohd Haniff Mohammad Yusoff, Rohaya Md Ali dan Phat Awang Deng 
(2020), dalam menyampaikan karya sastera, pengarang banyak memilih teks-teks 
traditional sebagai sumber penceritaan. Kecenderungan pengarang dalam menceritakan 
peristiwa sejarah dalam penulisannya yang juga pernah diceritakan dalam penulisan lain 
tidaklah bertujuan untuk menukar sejarah akan tetapi untuk berkongsi idea, tanggapan 
dan juga tafsiran dengan menghasilkan cara penceritaan yang baharu menurut perspektif 
pengarang yang berbeza bagi setiap penulis. Dokumen penulisan tradisional amatlah 
penting dalam memberikan idea dalam pembinaan naratif novel berunsurkan sejarah. 
Pembicaraan wacana yang menarik serta ketinggian akal budi masyarakat Melayu yang 
dikongsikan dalam karya-karya fiksyen telah mendapat tarikan yang 
memberangsangkan, supaya pemikirannya dapat diolah dan dapat dipaparkan dengan 
suasana yang baharu. Ideologi yang digunakan boleh dijadikan gagasan idea dan dengan 
sesuatu yang bukan abstrak semata-mata. Malah, ideologi mampu untuk mempengaruhi 
dan membentuk visi, cara berfikir, bertindak serta berimaginasi (Azhar Ibrahim, 2017). 

Selanjutnya, kajian oleh Wan Sofiah Wan Ahmad dan Zulkefli Aini (2019) tentang 
penggunaan retorik dalam berdakwah menerusi novel karya Hamka. Masalah yang 
sering dihadapi oleh pendakwah ketika menyampaikan dakwah ialah kekurangan dalam 
mempersiapkan diri dan juga kekurangan kemahiran asas dalam kepemimpinan dan 
komunikasi. Oleh itu, jika penguasaan ilmu tersebut berkurangan, ia sekali gus tidak 
dapat menggunakan metode yang jelas, dan tidak membuat sebarang penyelidikan 
terhadap pendengar sasaran, perancangan yang berkurangan dan juga tidak membuat 
penyelidikan yang sepatutnya tentang masalah yang dihadapi oleh umat Islam (Aziz 
Mohd Zain, 2001). Terdapat pandangan negatif dalam kalangan masyarakat terhadap 
golongan pendakwah, dan ini merupakan satu cabaran dalam berdakwah. Oleh yang 
demikian, sepatutnya para pendakwah membuat penyediaan awal apabila ingin 
menyampaikan dakwah kepada para pendengarnya. Bagi pendakwah yang pertama kali 
ingin menyampaikan dakwah, disarankan untuk tidak mengupas topik yang terlalu berat, 
dan sebaliknya lebih mendekatkan diri golongan sasaran dan juga menggunakan bahasa 
yang lebih mudah untuk difahami, seperti yang disarankan oleh Syeikh Abdurrahman 
Al-Bilaihiy (Syahidatul Akmal Dunya, 2015). 

Ab. Halim Mohamad (2011) pula menyatakan bahawa ilmu retorik Arab adalah sedikit 
berbeza daripada ilmu retorik yang sedia ada. Retorik Arab mengandungi tiga bahagian 
yang sangat penting, iaitu ilmu al-bayan, ilmu-ma’ani dan ilmu al-badi’. Fokus pertama 
yang terkandung dalam sesebuah karya penulisan Arab ialah penggunaan ilmu retorik 
al-badi’ yang membawa maksud tentang perbincangan penggunaan kata dan frasa yang 
berbunga dan lebih indah untuk didengari dalam sesebuah ucapan. Berdasarkan hal ini, 
beberapa unsur ilmu al-badi’ telah dibincangkan dalam kajian oleh Ab. Halim Mohamad 
(2011). Antaranya ialah unsur iqtibas (petikan al-Quran atau hadis tanpa sebarang isyarat 
kepadanya), tibaq (perkataan berlawanan), jinas (persamaan dua perkataan yang 
berlainan maksud), tawriyah (perkataan yang mempunyai makna zahir dan tersirat), saj’ 
(sajak) dan muwazanah. Oleh itu, penggunaan retorik Arab didapati dapat mewujudkan 
nilai estetika yang sangat istimewa dalam syair Hamzah Fansuri. 

Seterusnya, Nor Azuwan Yaakob (2008) telah menjalankan kajian tentang retorik 
kewartawanan Melayu yang berpandukan Model Bell (1991). Dalam kajian oleh Nor 
Azuwan Yaakob (2008), penyelidik telah mengubah suai model tersebut dan telah 
membentuk modelnya sendiri berdasarkan Model Bell (1991) tersebut. Berdasarkan 
model baharu yang telah dibentuk, Nor Azuwan Yaakob (2008) mendapati bahawa 
keberkesanan retorik terbahagi kepada tiga tingkat, iaitu tingkat kata, ayat dan wacana. 
Analisis kajian oleh Nor Azuwan Yaakob (2008) ini dapat memperlihatkan dengan lebih 
lanjut lagi tentang retorik dunia kewartawanan Melayu yang mempunyai penggunaan 
yang sangat mantap berserta dengan penulisan berita dan rencana.  

1.3 Pernyataan Masalah Kajian  

Shabrang dan Ebrahimi (2021) telah menjalankan kajian yang memfokuskan retorik 
motif dalam menyampaikan penceritaan berdasarkan pengenalan, simbolisme dan 
imaginasi sahaja. Oleh itu, kajian ini menunjukkan bahawa kaedah penceritaan tidak 
dapat disampaikan dengan lebih mendalam untuk menarik lebih banyak perhatian 
daripada para pembaca atau pendengar. Dewi Haji Samri dan Haziq Aisha (2021) 

bersetuju dengan pernyataan Shabrang dan Ebrahimi (2021) yang mengatakan bahawa 
kajian tentang retorik sahaja tidak dapat menggambarkan pemahaman yang jelas 
terhadap sesuatu teks bacaan. Di Malaysia, kajian tentang retorik dalam penulisan novel 
masih lagi terbatas di mana tidak ramai pengkaji membuat kajian tentang retorik yang 
berkaitan dengan penulisan novel. Di Malaysia, kajian tentang retorik dalam penulisan 
novel masih lagi terbatas di mana tidak ramai pengkaji membuat kajian tentang retorik 
yang berkaitan dengan penulisan novel. Kajian terakhir yang boleh ditemui tentang 
retorik penulisan novel dan penerapan nilai murni adalah oleh Nurulain Abdul Razak 
dan Che Ibrahim Salleh pada tahun 2016. Ini adalah kerana kebanyak kajian retorik 
penulisan adalah berfokuskan kepada penulisan akbar ataupun ilmiah. Justeru, kajian ini 
dijalankan, untuk mengenal pasti retorik penulisan novel sayembara yang terdapat dalam 
penerapan nilai murni masyarakat Melayu. Proses penghuraian data dilakukan dengan 
menggunakan lima elemen retorik moden, iaitu pemujukan, pendedahan, penerangan, 
pemerian dan penceritaan.  

Seterusnya, kajian yang dilaksanakan oleh Dewi Samri dan Haziq Aisha (2021) 
menunjukkan bahawa bahasa kajian retorik seharusnya disertakan bersama dengan 
kajian lain yang memberikan pamahaman lebih jelas tentang retorik tersebut. Malah, 
kajian secara mendalam tentang elemen retorik juga perlu dititikberatkan supaya 
pengisian dalam sesebuah tulisan itu lebih difahami berdasarkan konteks yang 
ditetapkan. Kajian yang dijalankan oleh Dewi Samri dan Haziq Aisha (2021) didapati 
hampir sama dengan kajian Wan Sofiah Wan Ahmad dan Zulkefli Aini (2019) yang 
menyatakan bahawa penulisan berbentuk penceritaan, seperti novel perlu memberikan 
fokus terhadap penggunaan kata terus. Ia sukar untuk difahami dan diterima oleh 
Masyarakat, terutama dalam penulisan sesebuah novel. Masyarakat didapati tidak mudah 
menerima huraian tersebut lalu memberikan tanggapan yang salah dalam memahami 
maksud setiap perenggan yang disampaikan. Malah, kajian daripada Wan Sofiah Wan 
Ahmad dan Zulkefli Aini (2019) didapati tidak menjelaskan kepentingan penggunaan 
elemen retorik yang sering kali digunakan dalam penulisan novel dan dapat menarik 
perhatian yang lebih dalam kalangan pembaca. Menurut Wan Sofiah Wan Ahmad dan 
Zulkefli Aini (2019), penggunaan retorik moden dalam analisis novel sejarah didapati 
tidak memberikan kesan dalam kalangan masyarakat. Kedua-dua kajian yang dijalankan 
oleh Dewi Samri dan Haziq Aisha (2021) dan Wan Sofiah Wan Ahmad dan Zulkefli Aini 
(2019) dilihat tidak memberikan fokus terhadap nilai murni dalam proses penganalisisan 
novel. Selain itu, perkaitan tentang penggunaan retorik dan aspek nilai murni dalam 
penulisan novel sayembara amatlah berkurangan. Justeru, kajian ini dilaksanakan, untuk 
menganalisis retorik penulisan novel sayembara yang dominan dalam penerapan nilai 
murni masyarakat Melayu.  

Seterusnya, kajian berkaitan dengan penerapan retorik gaya skema yang dilaksanakan 
oleh Asrul Azuan Mat Dehan et al., (2017) berfokuskan penggunaan retorik dalam 
penulisan novel yang mempunyai cara komunikasi secara terus atau sebaliknya, antara 
pengarang dengan pembacanya. Kajian ini hanya menumpukan empat elemen retorik, 
iaitu keseimbangan, pengulangan, pengguguran dan hiperbaton. Kaedah ini didapati 
tidak dapat menjelaskan dengan lebih mendalam tentang tahap penyampaian penceritaan 
karya tersebut. Malah, kajian daripada Asrul Azuan Mat Dehan et al., (2017) dilihat tidak 
menggambarkan elemen retorik yang sering kali digunakan dalam sesebuah novel. 
Justeru, kajian ini dijalankan, untuk menganalisis retorik penulisan novel sayembara 
yang dominan dalam penerapan nilai murni masyarakat Melayu. 

Akhir sekali, kajian yang telah dijalankan oleh Dimas Ahmad Rifandi dan Irwansyah 
Irwansyah (2021) dan Hidzani Asti Rahyuni dan Izzudin Fuad (2021) tentang retorik 
dalam novel didapati tidak mengandungi analisis tentang emosi. Selain itu, huraian juga 
dilihat menggambarkan suasana yang kurang mendalam dan menyeluruh. Malah, kajian 
yang dilakukan oleh Dimas Ahmad Rifandi dan Irwansyah Irwansyah (2021) dan 
Hidzani Asti Rahyuni dan Izzudin Fuad (2021) didapati tidak memfokuskan gabungan 
nilai murni dengan retorik dalam sesebuah novel. Justeru, kajian ini dijalankan, untuk 
merumuskan model retorik penulisan novel sayembara dalam penerapan nilai murni 
masyarakat Melayu dengan huraian bagi setiap elemen yang lebih jelas dan mendalam.  

1.4 Persoalan Kajian 

1. Apakah retorik penulisan novel sayembara dalam penerapan nilai murni 
masyarakat Melayu? 
 

2. Apakah retorik penulisan yang dominan dalam penerapan nilai murni 
masyarakat Melayu? 
 

3. Apakah kelebihan dan kekurangan hasil retorik penulisan novel sayembara 
dalam penerapan nilai murni masyarakat Melayu? 

1.5 Objektif Kajian 

1. Mengenal pasti retorik penulisan novel sayembara dalam penerapan nilai 
murni masyarakat Melayu. 
 

2. Menganalisis retorik penulisan yang dominan dalam penerapan nilai murni 
masyarakat Melayu. 
 

3. Merumuskan hasil retorik penulisan novel sayembara dalam penerapan 
nilai murni masyarakat Melayu. 

1.6 Batasan / Skop Kajian 

1.6.1 Novel Sayembara Sejarah Remaja 

Kajian ini menggunakan tiga buah novel yang dipilih daripada pemenang sayembara 
novel sejarah remaja pada 2019, iaitu Demi Tanah Qalha (tempat pertama), Aku Lelaki 
Bernama Rosli (tempat kedua), Cinta Bangsawan (tempat ketiga). Sayembara ini 
merupakan kerjasama antara Dewan Bahasa dan Pustaka dengan Persatuan Sejarah 
Malaysia. Keputusan sayembara ini diumumkan secara dalam talian pada 11 Disember 
2020 (https://www.bharian.com.my). Buku yang dipertandingkan dalam sayembara ini 
telah diterbitkan oleh Dewan Bahasa dan Pustaka. Menurut Dewan Bahasa dan Pustaka, 
peranan persatuan sejarah Malaysia, untuk memupuk minat, usaha pemuliharaan, 

penyelidikan dan penyimpanan serta penerbitan. Pertama, peranannya untuk memupuk 
minat yang mendalam dan berkekalan dalam kalangan para pembaca berkaitan dengan 
ilmu sejarah, adat dan budaya yang ada pada pelbagai penduduk di Malaysia, 
termasuklah negara-negara yang mempunyai perkaitan. Kedua, untuk menjalankan 
usaha yang terbaik dalam memelihara barangan sejarah yang pelbagai, seperti artifak, 
monumen dan kawasan yang mempunyai kepentingan sejarah dan kebudayaan. Ketiga, 
untuk memberikan bantuan yang sepatutnya dalam segala usaha penyelidikan, 
perakaman dan juga penyimpanan rekod yang membabitkan dokumen berkaitan dengan 
sejarah, bahasa, sastera dan budaya. Keempat, untuk menerbitkan jurnal dan penerbitan 
lain yang berunsurkan sejarah atau yang berkaitan dengannya.  

1.6.2 Retorik Moden 

Menurut Dewi Samri (2022), retorik boleh didapati dalam pelbagai jenis komunikasi 
antara penyampai dengan pendengar. Penggunaan retorik dapat memperbaik proses 
pengolahan bahasa. Hal ini berkait rapat dengan penggunaan bahasa yang menarik bagi 
setiap pengucapan yang dapat menghasilkan pengaruh kepada pendengarnya (Nur 
Sakinah Sabari, 2018:9). Kajian lalu berkaitan dengan retorik moden yang memberikan 
fokus terhadap novel seyembara sejarah remaja dilihat agak kurang. Kebanyakan kajian 
lalu tentang retorik moden memberikan fokus terhadap novel biasa. Selain itu, kajian 
yang mengaitkan retorik moden (Enos & Brown, 1993) dengan novel sayembara sejarah 
remaja juga merupakan sesuatu yang baharu dan masih perlu dikaji untuk mendapatkan 
ilmu pengetahuan yang lebih mendalam tentang retorik moden. Setiap retorik akan 
dibahagikan dengan lebih lanjut berdasarkan perkataan dengan maksud yang sinonim. 
Sinonim tersebut dirujuk daripada Kamus Dewan Edisi Keempat sahaja. 

1.6.3 Nilai Murni 

Nilai murni merupakan pengajaran dan pembelajaran yang perlu dimiliki oleh setiap 
insan, terutama ketika berkomunikasi. Komponen Sastera (KOMSAS) dalam bahasa 
Melayu di Malaysia (Falsafah Pendidikan Negara, 1987) memberikan penekanan 
terhadap usaha dalam menerapkan unsur nilai-nilai murni dalam kalangan masyarakat 
Malaysia. Ia merangkumi aspek agama, tradisi dan adat resam pelbagai kaum di negara 
ini yang juga selari dengan nilai-nilai moral sejagat. Menurut Mohammad Syawal 
Narawi et al., (2022), nilai bermaksud konsep yang dijadikan asa atau harapan bagi 
seluruh Masyarakat untuk memperlihatkan, mengukur mahupun dalam proses membuat 
pilihan tentang sesuatu perkara, darjat, mutu, kualiti dan juga taraf kelakuan seseorang 
ataupun kelompok. Nilai ialah sesuatu yang baik, berharga dan bernilai. Nilai murni pula 
ditakrifkan sebagai nilai-nilai murni ataupun nilai-nilai yang positif yang boleh diterima 
oleh masyarakat Malaysia. Nilai-nilai sejagat yang positif ini dituntut oleh agama, 
kepercayaan, adat resam dan kebudayaan. Kajian berkaitan dengan nilai murni dalam 
novel sayembara sejarah remaja perlu diberikan fokus dengan lebih mendalam untuk 
mendapatkan hasil penceritaan berunsurkan nilai murni yang dilihat dari perspektif dan 
kefahaman seseorang remaja. Setiap nilai murni akan dibahagikan dengan lebih lanjut 
berdasarkan perkataan dengan maksud yang sinonim. Sinonim dirujuk daripada Falsafah 
Pendidikan Negara dan Kamus Dewan Edisi Keempat sahaja. 

1.6.4 Masyarakat Melayu 

Seperti sedia maklum, segala hal yang berkaitan dengan masyarakat Melayu, sama ada 
budaya atau penulisannya sentiasa dikaitkan dengan unsur nilai-nilai murni. Hal ini 
demikian kerana sifat nilai murni seharusnya terdapat dalam diri setiap manusia. Nilai 
ini perlu dipupuk dari awal supaya setiap orang dapat menilai dan menggunakan sifat 
yang baik tersebut dalam diri mereka sepanjang masa. Bagi masyarakat Melayu, sifat 
nilai murni didedahkan menerusi pelbagai cara, seperti dalam bentuk penulisan novel, 
cerita pendek, drama, skrip filem, skrip animasi, kartun dan pelbagai cara lagi.   

1.6.5 Perkaitan antara Novel Sejarah dengan Retorik dan Nilai Murni  

Novel sejarah, retorik dan nilai murni boleh dikaitkan dengan sikap patriotisme yang 
terdapat dalam diri setiap orang. Sesuatu perkara yang berlaku pada masa dahulu 
merupakan sebuah sejarah. Sejarah sentiasa berhubung kait dengan semangat patriotisme 
seseorang, seperti perasaan bangga terhadap negara sendiri selain sering memandang 
tinggi terhadap masa depan sesebuah negara. Perasaan bangga turut hadir apabila dapat 
hidup bersama dengan pelbagai kaum dan bangsa yang wujud di negara Malaysia ini. 
Selain itu, sejarah yang ada dalam novel tersebut bukanlah berkaitan dengan sejarah 
sahaja, tetapi mempunyai unsur nilai-nilai murni. Unsur nilai murni boleh diajarkan dan 
disebarkan kepada setiap golongan masyarakat melalui pelbagai cara. 

1.7 Kepentingan Kajian 

1.7.1 Masyarakat 

Kajian ini penting bagi Masyarakat, terutama dalam kalangan remaja untuk memahami 
segala kepentingan maklumat berkaitan dengan sejarah negara yang telah diceritakan 
dalam novel tersebut (Mohammad Syawal Narawi et al., 2022). Cara penceritaan dalam 
novel tersebut telah dikarang dengan teknik penceritaan dan penggunaan ayat yang lebih 
mudah untuk difahami. Malah, ia lebih menarik demi menarik perhatian para remaja 
untuk membaca cerita berkaitan dengan sejarah. Oleh itu, masyarakat akan lebih 
berminat untuk membaca lebih banyak novel berkaitan dengan sejarah sekali gus dapat 
meningkatkan ilmu tentang sejarah negara. 

1.7.2 Kementerian Pendidikan 

Kajian ini penting bagi Kementerian Pendidikan membantu mendapatkan maklumat 
untuk menghasilkan buku rujukan berkaitan dengan subjek sejarah yang dihasilkan 
dalam bentuk novel sayembara sejarah remaja (Chew Fong Peng, 2022). Ini merupakan 
salah satu pendekatan yang amat baik untuk menarik minat para pelajar agar lebih fokus 
dalam memahami isi kandungan dan maklumat penting tentang sejarah negara.  

1.7.3 Guru 

Kajian ini penting bagi guru kerana dapat membantu para guru, terutama guru sejarah. 
Guru sejarah dapat mempelajari dan menggunakan pendekatan yang berlainan untuk 
menyampaikan maklumat berkaitan dengan sejarah kepada para pelajar. Perkembangan 
baik ini sekali gus dapat membantu para guru untuk meningkatkan minat para pelajar 
dalam bidang ini (Mohd Tajuddin Abd Rahman, 2017).  

1.7.4 Pelajar 

Kajian ini penting kepada para pelajar untuk mempelajari sejarah negara menerusi cara 
yang lebih menarik (Muhamad Khairul Anam Ishak & Wan Muna Ruzanna Wan 
Mohammad, 2021). Fakta berkaitan dengan sejarah telah diolah dalam bentuk 
penceritaan yang lebih menarik menerusi novel tersebut, untuk membantu 
mengetengahkan sejarah negara dalam bentuk jalan cerita seolah-olah seperti kita sendiri 
yang turut melalui perjalanan sejarah tersebut. 

1.7.5 Sejarawan 

Kajian ini penting bagi sejarawan untuk mendapatkan maklumat berkaitan dengan 
Sejarah, termasuklah kepentingan penerapan retorik moden dan nilai murni dalam 
sesebuah novel sejarah (Mohd Ridzuan Md Nasir, 2020). Kajian ini juga boleh menjadi 
idea utama untuk menghasilkan karya penulisan tentang sejarah sehingga memberikan 
impak yang baik kepada golongan masyarakat. Selain itu, perkembangan positif ini 
berupaya menarik minat para remaja untuk mengenali dan menggemari novel 
berunsurkan Sejarah, terutama novel sayembara sejarah remaja.  

1.8 Definisi Operasional  

1.8.1 Nilai Murni 

Nilai murni (Falsafah Pendidikan Negara, 1987) membawa maksud tentang perlakuan 
yang baik, peradaban dan tatasusila individu dalam hubungan sesama manusia, alam dan 
Tuhan. Nilai murni tidak mengandungi unsur-unsur asing atau yang mencemarkan sikap 
seseorang. Nilai murni juga berkait rapat dengan penyerapan ilmu pengetahuan melalui 
pendidikan. Nilai murni adalah tingkah laku, perbuatan atau gerak laku yang menuju ke 
arah membuat kebaikan dan dapat memberikan teladan yang berkaitan dengan nilai 
kemanusiaan. 

1.8.2 Retorik Moden 

Retorik adalah antara bidang sublinguistik yang amat penting yang perlu dikuasai oleh 
semua pengguna bahasa. Teori Retorik Moden oleh Enos dan Brown (1993) kerap kali 
digunakan untuk membantu pengguna bahasa secara dalam penulisan ataupun 
percakapan dalam memberikan buah fikiran, saranan, pendapat dan pandangan yang baik 
sehingga mampu untuk menarik perhatian dan minat pendengar atau pembacanya. 
Keyakinan seseorang boleh dibina dengan menggunakan seni retorik dalam wacana 
bahasa. 

1.9 Novel Sayembara Sejarah Remaja 

Konsep penyejarahan merupakan sebuah kajian penulisan yang berlaku pada zaman 
dahulu yang menampakkan pelbagai sejarah berkaitan dengan kehidupan dan tamadun 
manusia. Kepentingan aspek sejarah dan penyejarahan dalam penulisan novel sayembara 
sejarah remaja antaranya ialah remaja, termasuklah semua golongan masyarakat dapat 
bertindak dengan lebih rasional serta menolak unsur legenda, mitos dan khayalan. Selain 
itu, segala jenis fakta, hujah, data dan contoh dalam sebuah penulisan novel sayembara 
sejarah remaja seharusnya disampaikan dengan cara yang tepat berdasarkan tarikh, 
peristiwa yang berlaku dan juga tokoh sejarah yang berkaitan dengan penceritaan 
tersebut. Proses pemilihan dokumen, surat monumen, foto, artifak, tulisan dan sumber 
sejarah tersebut haruslah dilakukan dengan cara yang tepat kerana semua itu merupakan 
unsur yang sangat penting dalam memastikan keaslian kisah sejarah tersebut dikekalkan 
sehinggalah dapat disampaikan semula melalui penceritaan dalam penghasilan penulisan 
novel sayembara sejarah remaja. Keputusan sayembara diumumkan secara dalam talian 
pada 11 Disember 2020 di laman web https://www.bharian.com.my. Buku yang 
dipertandingkan dalam sayembara ini telah diterbitkan oleh Dewan Bahasa dan Pustaka. 

1.9.1 Falsafah Pendidikan Negara (FPN) 

Pendidikan di Malaysia adaah antara usaha yang berpanjangan dan berterusan menuju 
ke arah perkembangan seseorang individu secara menyeluruh dan bersepadu. FPN 
bertujuan untuk melahirkan dan mewujudkan insan yang seimbang dan harmonis dari 
pelbagai aspek, seperti dari segi intelek, rohani, emosi dan jasmani berdasarkan 
kepercayaan dan kepatuhan kepada Tuhan. Usaha ini, untuk melahirkan rakyat Malaysia 
yang tinggi ilmu pengetahuan, berketerampilan, bersikap tanggungjawab yang tinggi dan 
dapat mencapai kesejahteraan diri serta memberikan sumbangan terhadap keharmonian 
dan kemakmuran masyarakat dan negara (Falsafah Pendidikan Negara, 1987). 

1.10 Organisasi Kajian 

Bab satu mengandungi pengenalan serta latar belakang kajian. Selain itu, bab ini juga 
mengemukakan penyataan masalah yang mewujudkan objektif dan persoalan kajian. 
Kepentingan kajian juga melibatkan pihak berkepentingan, iaitu masyarakat, 

Kementerian Pendidikan, guru, pelajar dan sejarawan. Batasan kajian jelas menunjukkan 
sampel dan instrumen kajian. Selain itu, bab ini turut menjelaskan rangka tesis yang 
menggambarkan kandungan tesis yang bakal dihasilkan. 

Seterusnya, Bab Dua mengandungi sorotan kajian lepas yang memfokuskan aspek nilai-
nilai murni dan retorik moden yang terkandung dalam novel. Malah, kupasan turut 
melibatkan aspek yang lain juga. Bab ini akan turut membincangkan persamaan dan 
perbezaan antara kajian lepas dengan kajian yang akan dijalankan ini. Aspek yang belum 
difokuskan dalam kajian lepas dan selaras dengan objektif kajian ini juga boleh 
dilaksanakan.  

Bab Tiga pula menerangkan metodologi kajian. Bab ini akan menerangkan reka bentuk 
kajian, termasuklah sampel, instrumen, prosedur, kerangka teori, analisis data serta 
kerangkap konsep. Bab ini dilihat dapat membantu memahami prosedur untuk 
melaksanakan kajian tentang analisis nilai murni dalam retorik penulisan novel 
sayembara sejarah remaja 2019.  

Selanjutnya, Bab Empat membincangkan hasil dan perbincangan kajian, iaitu proses 
menganalisis nilai-nilai murni dalam retorik penulisan novel sayembara sejarah remaja. 
Bab ini juga merangkumi Falsafah Pendidikan Negara (1987) dan teori retorik moden 
oleh Enos & Brown (1993) yang mempunyai perkaitan dengan keputusan kajian. 

Akhir sekali, Bab Lima menyimpulkan tesis dengan mengimbas kembali hasil kajian. 
Kesimpulan ini turut melibatkan cadangan untuk kajian lanjutan yang berkaitan dengan 
nilai-nilai murni dalam retorik penulisan novel sayembara sejarah remaja.  

1.11 Kesimpulan 

Bab ini dapat membantu dalam proses memahami aliran kajian. Nilai-nilai murni yang 
terkandung dalam retorik penulisan novel sayembara sejarah remaja dilihat dapat 
memberikan impak yang besar kepada para pembaca. Selain dapat memberikan impak 
yang lebih baik dan positif, kesimpulan akan memudahkan pembaca untuk memahami 
mesej yang terkandung dalam hasil penulisan tersebut dengan lebih jelas. Bab seterusnya 
akan memfokuskan sorotan kajian berkenaan dengan nilai-nilai murni dan juga retorik 
moden.  

